
Llindag y Geg
Taflen Wybodaeth i Gleifion

Defnyddiwch y daflen hon dim ond os yw eich fferyllydd wedi rhoi cyngor i chi am eich cyflwr chi neu
gyflwr eich plentyn.

Mae llindag y geg yn haint y tu mewn i'r geg. Mae'n cael ei achosi gan furum (ffwng) o'r enw Candida.
Mewn niferoedd bach, mae Candida yn ddiniwed ac mae fel arfer yn byw ar y croen ac yn y geg. Gall rhai
sefyllfaoedd neu gyflyrau arwain at gynnydd yn niferoedd Candida, a all achosi llindag y geg.

Mae llindag y geg yn gwneud y geg yn goch y tu mewn ac weithiau mae yna smotiau gwyn. Os byddwch
chi'n sychu darn i ffwrdd, efallai y bydd ardal goch oddi tano a all waedu. Gall y geg deimlo'n ddolurus y tu
mewn, ac yng nghorneli'r gwefusau. Efallai y bydd yn anghyfforddus bwyta ac yfed. Efallai y bydd blas
annymunol neu efallai na fydd pethau'n blasu fel y maent fel arfer.

Mae llindag y geg yn gyffredin mewn pobl hŷn sydd â dannedd gosod ac mewn babanod. Efallai na fydd
babanod sydd â llindag y geg yn bwydo'n iawn. Efallai bydd ganddyn nhw frech cewynnau hefyd. Gall
babanod drosglwyddo llindag y geg i deth y fam trwy fwydo ar y fron.

Rydych chi'n fwy tebygol o gael llindag y geg os ydych chi: 
yn cymryd gwrthfiotigau
yn defnyddio gormod o gegolch gwrthfacterol
yn cymryd steroidau (wedi'u mewnanadlu neu drwy'r geg)
yn gwisgo dannedd ffug (dannedd gosod), yn enwedig os nad ydyn nhw'n ffitio'n iawn
ddim yn gofalu am eich dannedd
â cheg sych (naill ai oherwydd cyflwr meddygol neu feddyginiaeth rydych chi'n ei chymryd)
yn smygu
â system imiwnedd wan, er enghraifft o ganlyniad i driniaeth canser neu therapi steroid 
â diabetes
yn fregus, yn sâl yn gyffredinol, neu mae eich corff yn brin o haearn, ffolad neu fitamin B12

Triniaeth ac Atal
Meddyginiaethau a all helpu
Nid yw'r meddyginiaethau hyn yn addas i bawb. Gwnewch yn siŵr eich bod wedi gofyn i'ch fferyllydd am
gyngor ynghylch pa driniaeth sydd orau i chi neu'ch plentyn.

Efallai y bydd eich fferyllydd yn awgrymu meddyginiaethau gwrthffyngol fel gel oromwcosal miconazole
neu hylif nystatin. Mae'r rhain yn lladd y burum Candida sy'n achosi'r llindag. 

Cymerwch y feddyginiaeth ar ôl bwyta neu yfed a cheisiwch ei chadw yn eich ceg cyhyd â phosibl (o leiaf
30 eiliad) cyn ei llyncu. Yn ddelfrydol, ni ddylech fwyta nac yfed am tua 30 munud ar ôl defnyddio'r
feddyginiaeth. Mae hyn yn helpu i atal y feddyginiaeth rhag cael ei golchi allan o'ch ceg ac yn rhoi amser
iddi weithio.

Gwasanaeth Anhwylderau Cyffredin



Triniaeth ac Atal

Atal
I atal y llindag y geg rhag dychwelyd:

brwsiwch eich dannedd ddwywaith y dydd ac ewch at y deintydd yn rheolaidd
os nad oes gennych unrhyw ddannedd, brwsiwch eich deintgig a'ch tafod gyda brws dannedd meddal
rinsiwch eich ceg ar ôl bwyta 
os ydych chi'n smygu, ystyriwch roi'r gorau iddi — mae cymorth am ddim ar gael gan y GIG
dylech sterileiddio dymis a photeli babanod
os oes gennych ddiabetes, ewch am archwiliadau rheolaidd
cymerwch sipiau dŵr yn aml os ydych chi'n cymryd meddyginiaeth neu os oes gennych chi gyflwr
meddygol sy'n achosi i chi gael ceg sych
peidiwch â gor-ddefnyddio cegolch gwrthfacterol

Os ydych chi'n gwisgo dannedd gosod:
tynnwch nhw allan dros nos, neu am o leiaf 6 awr bob dydd
dylech lanhau a diheintio nhw bob dydd
ewch i weld eich deintydd os nad yw'r dannedd gosod yn ffitio'n dda

Os ydych chi'n defnyddio anadlydd steroid:
defnyddiwch wahanydd
rinsiwch eich ceg â dŵr ar ôl ei ddefnyddio
gofynnwch i'ch fferyllydd, nyrs practis neu feddyg am gyngor ar ddefnyddio'ch anadlydd neu wahanydd
yn gywir, ac i wirio bod dos eich anadlydd steroid yn iawn i chi

Os yw'ch plentyn yn rhy ifanc i rinsio ei geg ac yn defnyddio anadlydd steroid, glanhewch ei ddannedd yn
lle.

Pryd i Gael Cymorth
Gofynnwch am apwyntiad gyda meddyg teulu os:

nad ydych chi'n gweld unrhyw welliant ar ôl 1 wythnos o driniaeth 
rydych chi'n bwydo ar y fron ac mae gan eich babi lindag y geg ac mae eich tethau'n newid lliw, yn
cracio neu'n boenus

Gofynnwch am apwyntiad deintydd brys os:
rydych chi'n datblygu un darn coch, coch a gwyn, neu wyn yn eich ceg, ac ni fydd yn rhwbio i ffwrdd

Ewch i'r Adran Damweiniau ac Achosion Brys neu ffoniwch 999 os ydych chi’n:
dechrau cael anhawster neu boen wrth lyncu
datblygu poen y tu ôl i asgwrn eich bron
dechrau teimlo'n sâl iawn

Os ydych chi’n poeni nad yw eich cyflwr chi neu gyflwr eich plentyn yn gwella, neu ei fod yn gwaethygu,
siaradwch â'ch meddyg teulu.

Darllenwch y daflen wybodaeth i gleifion sy'n dod gyda'ch meddyginiaeth bob amser.
Os ydych chi'n pryderu am unrhyw sgil-effeithiau o driniaeth, rhowch wybod i feddyg, nyrs neu fferyllydd.
Gallwch hefyd roi gwybod am sgil-effeithiau ar ap neu wefan y Cerdyn Melyn.

https://www.nhs.uk/live-well/quit-smoking/


Rhagor o wybodaeth
Am ragor o wybodaeth am lindag y geg neu feddyginiaeth, siaradwch â'ch fferyllydd neu edrychwch ar y
gwefannau canlynol:

GIG 111 Cymru: https://111.wales.nhs.uk/encyclopaedia/o/article/oralthrush
Patient UK: https://patient.info/infections/oral-thrush-yeast-infection
Health A-Z: https://www.nhs.uk/best-start-in-life/baby/feeding-your-baby/breastfeeding/breastfeeding-
challenges/thrush/ 
Medicines A-Z: https://www.nhs.uk/medicines /

Mae gwybodaeth o'r adnoddau uchod wedi'i chynnwys yn y daflen hon.

Mae'r daflen hon hefyd ar gael yn Saesneg.  This leaflet is also available in English.

